
Viðv. fundi í fíggjarnevndini 26. november 2002
Eftir áheitan frá tygum, sendi eg hervið eina stutta fundarfrágreiðing frá fundi við fíggjarnevndina 26. novembur 2002, kl. 11.00.

Fundurin var ein kunnandi fundur eftir áheitan nevndarinnar, og liður í arbeiði nevndarinnar við fíggjarlógini.

Uppá fyrispurning frá limum í nevndini svaraði Janus Petersen, stjóri í Føroya Banka spurningum um serliga gongdina í vinnuni og búskapinum sum heild.

Búskapurin hevur tað sum heild gott. Tekin eru tó um, at vøksturin er við at hasa av. Sethúsaprísirnir, sum tey seinnu árini hava verið í støðugum vøkstri, hava verið fallandi síðani 1. ársfjóðring í ár. Eisini talið av seldum sethúsum hevur verið fallandi. Byggivinnan sigur frá minkandi ordratilgongd. Bilasølurnar siga samstundis frá minkandi bilasølu í 4. ársfjóðringi  2002. Tekin eru tí um, at stóra trýstið á arbeiðsmarknaðin kann fara at linka komandi ár. 

Janus Petersen legði tó dent á, at tað framvegis er stórt moment í búskapinum. Hagtølini vísa framvegis tekin um vøkstur. Soleiðis er enn vøkstur í lønargjaldingunum og mvg-hagtølini vísa, at gongd enn er í nýtsluni og handilslívinum. Men um frásagnirnar um minkandi umfar á sethúsamarknaðinum og marknaðinum fyri varandi nýtslulutir, sum t.d. bilar, eru eftirfarandi, kann hetta seinni vísa seg í minkandi búskaparvøkstri.

Tí búskaparvøksturin er í løtuni serliga borin av innlendska eftirspurninginum eftir vørum og tænastum. Útflutningsvinnurnar hava hinvegin havt stagnerandi framleiðslu. 

Fiskivinnan hevur framvegis havt góðar rakstrartreytir í 2002. Fiskiveiðan og fiskaprísirnir eru framvegis nøktandi. Tó hevur rækjuflotin enn trupulleikar. Fiskivinnan á landi hevur havt eitt sera gott ár í 2002.

Alivinnan hevur sera stórar trupulleikar at dragast við. Trupuleikarnir byrjaðu í fjør tá botnurin fór undan laksamarknaðinum, og fleiri álvarsligir tilburðir av ILA bórust á. Hendan gongdin helt fram alt árið í ár. Stóran part av árinum hava virkini framleitt við halli orsaka av lágum laksaprísum, og fleiri ILA-tilburðir hava verið. Flest øll alivirkir hava hall í ár. Eginognin í vinnuni er tí munandi skerd. Flestu virkir hava tó frammanundan so stóra eginogn, at vandi ikki sum er er fyri húsagangi. Men tað at eginognin minkar kann hava við sær, at fyritøkurnar ikki eru førar fyri at at seta eins nógv út sum ætlað. Alivinnan kemur tí neyvan at at geva nakað íkast til framleiðsluvøkstur komandi tíðina.

At enda spurdi fíggjarnevndin um úrslitið hjá bankanum fór at verða gott, og um væntandi var, at bankin fór at útluta vinningsbýti svarandi til tað sum ásett er í fíggjarlógaruppskotinum fyri 2003.

Tað er ikki møguligt hjá stjórnini at úttala seg nærri um vinningsbýtið, av tí, at tað er nevndin í bankanum sum innstillar vinningsbýtið til aðalfundin, og aðalfundurin - tvs. fíggingargrunnurin frá 1992 - sum góðtekur uppskotið. Men stjórnin helt ikki at tað var ósannlíkt, at bankin kann uppfyllla metingina í fíggjarlógaruppskotinum.

Vinarliga 

Janus Petersen

